
Ymgynghoriad ar 
Gynllun Marchnata Pren 
ar gyfer y Cyfnod 2016-2021
Rhagair
Crëwyd Cyfoeth Naturiol Cymru ar 1 Ebrill 2013 i sicrhau y caiff adnoddau ac amgylchedd naturiol Cymru eu rheoli, eu gwella a'u defnyddio mewn modd cynaliadwy ac mewn ffordd sydd o fudd i bobl, o fudd i'r amgylchedd ac o fudd i'r economi, swyddi a menter. 
Mae gennym gylch gwaith eang ac mae rheoli Ystad Coetiroedd Llywodraeth Cymru (yr Ystad Coetiroedd) yn un o'n cyfrifoldebau allweddol. Caiff yr Ystad Coetiroedd ei rheoli'n unol ag egwyddorion rheoli coedwigoedd mewn modd cynaliadwy. Mae pwysigrwydd cydbwyso buddiannau amgylcheddol, cymdeithasol ac economaidd coedwigoedd a chydnabod bod ein coedwigoedd yn cyflawni amrywiaeth eang o amcanion yn greiddiol i'r dull gweithredu hwn. Mae a wnelo'r ymgynghoriad hwn â marchnata'r adnoddau pren a ddaw o'r Ystad Coetiroedd. 
Yn 2013, gwnaethom etifeddu Strategaeth Marchnata Pren 2011-2016 gan Gomisiwn Coedwigaeth Cymru (CCC) ac rydym wedi bod yn gweithredu'n unol â'r strategaeth hon ers dwy flynedd. Daw'r Strategaeth Marchnata Pren bresennol i ben ar 31ain Mawrth 2016, felly mae bellach yn bryd i ni ystyried ein dull gweithredu ar gyfer y pum mlynedd nesaf. Enw'r ddogfen newydd hon fydd ein Cynllun Marchnata Pren. 
Yn fwy arwyddocaol, mae amgylchiadau wedi newid yn dilyn dyfodiad Phytophthora ramorum, clefyd y llarwydd. Llywiwyd rhaglen cynaeafu'r Ystad Coetiroedd i raddau helaeth yn ystod y blynyddoedd diwethaf drwy ymateb i Strategaeth Rheoli Clefydau Llywodraeth Cymru, sicrhau cydymffurfiaeth â Hysbysiadau Iechyd Coed Statudol a'n dull strategol o leihau nifer y llarwydd ar yr ystad. O ganlyniad, rydym wedi cynaeafu ac wedi marchnata cyfrannau mwy o bren larwydd nag a ragwelwyd, a byddwn yn parhau i wneud hynny. Ym mis Rhagfyr 2012, hysbyswyd ein cwsmeriaid am y llifoedd cyfnewidiol o ran llarwydd a rhywogaethau eraill ar lefel Cymru gyfan ac ar lefel leol. 
Rydym yn ymrwymedig i weithio gyda'n rhanddeiliaid i sicrhau'r canlyniadau gorau i Gymru, ac mae'r broses ymgynghori hon yn elfen bwysig o'n dull gweithredu cyffredinol. Gwyddom y gellir bob amser gwella ac rydym wedi gwrando ar yr adborth a roddwyd gennych ers ein sefydlu yn 2013. Dyna pam ein bod wedi cytuno ar Ddeg Faes Gweithredu gyda Llywodraeth Cymru, Partneriaeth Fusnes Coedwig Cymru (WFBP) a ConFor er mwyn ein helpu i lywio ac olrhain cyflymder newidiadau mewn perthynas â materion y nodwyd gennych eu bod yn bwysig i chi. Mae sawl Maes Gweithredu, ymhlith eraill, yn berthnasol i'r ymgynghoriad hwn, gan gynnwys: 
· gwella ansawdd cyfathrebu gyda'r sector coedwigoedd; 
· gwella tryloywder ffeithiau a ffigurau coedwigoedd at ddibenion cynhyrchu, rhagamcanu a chyflenwi pren; 
· gwella trefniadau ar gyfer rheoli'r broses o gynhyrchu a chyflenwi pren o'r Ystad Coetiroedd ac Adnoddau Coedwigoedd Cymru; a
· nodi rôl a diben yr Ystad Coetiroedd a'i blaenoriaethau strategol er mwyn gallu cyflawni blaenoriaethau polisi Llywodraeth Cymru yn y ffordd orau. 
Y rheswm dros yr ymgynghoriad hwn
Nod yr ymgynghoriad hwn yw llywio'r broses o ddatblygu ein Cynllun Marchnata Pren ar gyfer y cyfnod rhwng 1af Ebrill 2016 a 31ain Mawrth 2021. Rydym wedi llunio'r Cynllun hwn i'n helpu i gynnal ein hardystiad i Safon Sicrwydd Coetiroedd y DU (UKWAS) ac i sicrhau ein bod yn cyflawni yn unol â'r amcanion polisi perthnasol a nodir yn strategaeth 50 mlynedd Llywodraeth Cymru ar gyfer coed a choetiroedd yng Nghymru "Coetiroedd i Gymru". Rydym am wybod eich barn am y cynllun cyfredol, y meysydd sy'n bwysig i chi a sut y dylem ddatblygu yn ystod y pum mlynedd nesaf. 
Sut i gymryd rhan yn yr ymgynghoriad hwn 
Hoffem glywed eich barn o ran p'un a yw ein cynigion yn pennu'r cyfeiriad cywir ar gyfer ein gweithrediadau cynaeafu a marchnata pren dros y pum mlynedd nesaf. Trefnir yr ymgynghoriad yn chwe adran ac mae'n seiliedig ar gyfres o gynigion sy'n ymwneud â'r hyn rydym am ei gyflawni a sut rydym am weithio. 
Hoffem i chi roi gwybod i ni p'un a ydych o'r farn ein bod yn canolbwyntio ar y meysydd gwaith priodol, p'un a oes unrhyw fylchau pwysig, a sut y gallem gydweithio'n well i roi ein cynigion ar waith. 
Yn dilyn yr ymgynghoriad hwn, byddwn yn datblygu ein Cynllun Marchnata Pren newydd ar gyfer y cyfnod rhwng 1af Ebrill 2016 a 31ain Mawrth 2021. 
Rhowch wybod eich barn drwy gwblhau'r ffurflen ymateb sy'n cyd-fynd â'r ymgynghoriad hwn a'i hanfon i SFMT@cyfoethnaturiolcymru.gov.uk   
Neu 

Adeiladau Llywodraeth Cymru
Rhodfa Padarn
Aberystwyth
Ceredigion
SY25 6DP
Daw'r ymgynghoriad i ben ddydd Gwener 2il Hydref 2015. 
Gwybodaeth gefndirol
Strategaeth Llywodraeth Cymru ar gyfer Coed a Choetiroedd yng Nghymru
Yn Coetiroedd i Gymru, mae Llywodraeth Cymru yn nodi ei gweledigaeth hirdymor ar gyfer coetiroedd a choed yng Nghymru "i Gymru gael ei chydnabod am ei choetiroedd o ansawdd uchel sydd yn harddu’r dirwedd, sydd yn addas i’r amgylchiadau lleol ac sydd â chymysgedd amrywiol o rywogaethau a chynefinoedd.” Bydd y coetiroedd hyn yn: 
· Cynnig buddion cymdeithasol a chymunedol go iawn, yn lleol ac yn genedlaethol 
· Cynnal diwydiannau ffyniannus ar sail coetir, ac yn 
· Cyfrannu tuag at amgylchedd o ansawdd gwell ledled Cymru. 
Yn gysylltiedig â'r weledigaeth hon, byddwn yn cyflwyno pedair thema strategol, ac un ohonynt yw sicrhau "sector coedwigaeth cystadleuol ac integredig". Mae'r pedwar canlyniad allweddol sy'n gysylltiedig â sicrhau sector cystadleuol ac integredig fel a ganlyn: 
· Mwy o goed wedi'u tyfu yng Nghymru'n cael eu defnyddio yng Nghymru.  
· Y sector coedwigaeth wedi'i integreiddio'n well, yn fwy cystadleuol, ac yn cefnogi economi Cymru. 
· Mwy o ddefnydd o goed fel adnodd adnewyddadwy pwysig. 
· Gweithlu medrus, llwyddiannus yn y sector coedwigaeth. 
Un o'r canlyniadau allweddol o ran y thema Coetiroedd i Bobl yw bod: 
· Mwy o bobl yn elwa o ganlyniad i fentrau sy'n gysylltiedig â choetiroedd, gan weithredu busnesau, meithrin sgiliau a chreu swyddi sy'n gysylltiedig â choetiroedd a phren. 
Cyhoeddir canlyniadau mewn perthynas â'r canlyniadau hyn fel Ystadegau Gwladol yn Nangosyddion Coetiroedd i Gymru gyda 2013-14 yn dangos mai Cyfanswm y Gwerth Ychwanegol Gros i economi Cymru o'r sector coedwigaeth oedd £455.7 miliwn yn 2013-14. Fodd bynnag, ni ddylid ystyried canlyniadau ar gyfer yr economi ar eu pen eu hunain. Mae Coetiroedd i Gymru yn pwysleisio y gall coetiroedd a choed gyflwyno buddiannau lluosog ar yr un pryd ac yn yr un lle, a'u bod yn gwneud hynny. Mae sicrhau sector coedwigaeth cystadleuol ac integredig (sy'n cynnwys cwsmeriaid pren, y gadwyn cyflenwi pren, mentrau cymdeithasol a grwpiau cymunedol) yn gysylltiedig â chanlyniadau dymunol eraill sy'n ymwneud ag addasu i newid yn yr hinsawdd a lliniaru'r sefyllfa, hamdden, mynediad, buddiannau cymunedol ac adfywio, rheoli dŵr a phridd, bioamrywiaeth a chadwraeth. 
Mae blaenoriaethau ehangach Llywodraeth Cymru hefyd yn berthnasol, megis twf gwyrdd a swyddi gwyrdd, sy'n arbennig o bwysig yng nghyd-destun datblygu sector coedwigaeth cystadleuol ac integredig. 
Ein rôl
Mae gennym rôl bwysig i'w chwarae wrth roi Strategaeth Coetiroedd i Gymru a pholisi coedwigaeth Cymru ar waith. Ni yw'r rheolwr tir a'r darparwr gweithgareddau hamdden awyr agored mwyaf yng Nghymru. Rydym yn gyfrifol am reoli 38% o gyfanswm Adnoddau Coedwig Cymru ond rydym yn darparu tua 50% o'r pren a gyflenwir gan yr adnodd hwn. O'r 306,000 hectar o goetir yng Nghymru, ni chaiff tua 40% ei reoli'n ddigonol neu ni chaiff ei reoli o gwbl. Mae cynlluniau i werthu pren o'r Ystad Coetiroedd yn rhoi sicrwydd i gontractwyr a chwsmeriaid ond rhaid sicrhau eu bod yn gytbwys a'u bod yn cefnogi gwerthiannau pren gan dyfwyr eraill ac yn annog newydd-ddyfodiaid i'r farchnad. 
Mae'r pren a gynhyrchir yn uniongyrchol gennym yn cefnogi miloedd o swyddi mewn ardaloedd gwledig yn bennaf ac yn cyfrannu miliynau o bunnoedd i'r economi yng Nghymru, yn ogystal â'n helpu i drechu newid yn yr hinsawdd drwy gloi carbon. Ni yw'r cyflenwr pren ardystiedig mwyaf yng Nghymru, 'stamp cymeradwyaeth' annibynnol ein harfer coedwigaeth cynaliadwy. Rydym hefyd yn gweithio i ddatblygu potensial ynni gwynt ac ynni dŵr yr Ystad Coetiroedd. Rydym yn ymrwymedig i wella perfformiad o ran iechyd, diogelwch a lles, rheoli contractau a pherfformiad a rheolaeth amgylcheddol a safonau stiwardiaeth. 
Rydym yn gyfrifol am ddarparu amrywiaeth gytbwys o nwyddau a gwasanaethau o'ch coetiroedd - gan ddarparu mwy na dim ond budd masnachol o'n gweithgareddau rheoli coedwigoedd. Boed wrth anelu at wella cynefinoedd ar gyfer rhywogaethau coetir, gwella ansawdd dŵr ardaloedd coediog neu ddarparu mannau deniadol ar gyfer gweithgareddau hamdden a chyfranogiad cymunedol mewn coetiroedd - mae ein gweithrediadau cynaeafu a marchnata pren yn dylanwadu ar swm ac ansawdd y nwyddau a'r gwasanaethau hyn. Y ddyletswydd hon i gydbwyso ein hamcanion rheoli coedwigoedd a graddfa'r gweithgareddau hyn sy'n golygu bod ein cynlluniau marchnata pren yn unigryw mewn sawl ffordd. 
Cwmpas yr ymgynghoriad hwn
Rydym yn ymgynghori ar y broses o ddatblygu ein Cynllun Marchnata Pren newydd ond nid ydym yn dechrau o ddalen wag. Nodwyd ein ffordd o ymdrin â chynhyrchu a gwerthu pren o'r Ystad Coetiroedd mewn cynlluniau pum mlynedd ers peth amser. Dengys Ffigur 1 grynodeb o'n dulliau a'n cynlluniau marchnata eraill sy'n berthnasol i'r cynigion rydym yn ymgynghori â chi yn eu cylch. 
Ffigur 1 - Crynodeb o'n dulliau a'n cynlluniau marchnata sy'n berthnasol i'r ymgynghoriad hwn 

Mae ein Cynllun Marchnata Pren yn ddogfen gyfathrebu strategol sy'n rhoi gwybod i'n cwsmeriaid a'n contractwyr pa bren sydd ar gael i ni i weithio ag ef (neu ei gynaeafu) a'i brynu (neu ei farchnata). Caiff y rhan hon o'n busnes ei rheoli gan ein Cyfarwyddiaeth Gwasanaethau Cenedlaethol sy'n gweithredu rhaglenni torri a theneuo coed ar ran ein Cyfarwyddiaeth Gweithrediadau. Mae Strategaeth Coetiroedd i Gymru Llywodraeth Cymru a'n Cynllun Corfforaethol yn nodi ein nodau a'n hamcanion strategol. Pennir cynlluniau coedwigoedd hirdymor ac ymyriadau rheoli coedwigoedd er mwyn cyflawni'r nodau a geisir drwy dorri coed ac ailblannu coed drwy gyfres ar wahân ond cysylltiedig o gynlluniau a phrosesau. 
Ddeuddeg mis cyn y flwyddyn werthu, rydym yn cyhoeddi datganiad blynyddol o'n hymrwymiadau a'n cynlluniau gwerthu yn unol â'r cynllun pum mlynedd. Rydym wedi gwrando ar yr hyn rydych wedi'i ddweud wrthym ac rydym yn gwybod bod angen i ni wneud cynnydd mewn sawl maes gan gynnwys gwella safonau gwasanaethau cwsmeriaid, sut rydym yn cyflwyno ac yn cyhoeddi gwybodaeth am gyfeintiau pren, gwerthiannau a pherfformiad a sut rydym yn cynnig ac yn rheoli gwerthiannau pren er mwyn cefnogi mentrau bach a mentrau cymunedol. 
Mae rhoi sicrwydd i'n cwsmeriaid a'n contractwyr yn bwysig i ni ac o ganlyniad, mae ymrwymiadau presennol o'r cynllun blaenorol yn cael eu cario drosodd i gyfnod y cynllun nesaf er mwyn sicrhau parhad busnes. Fel sefydliad, rydym yn dadansoddi ac yn adolygu ein gwasanaethau allweddol er mwyn gwella ein dulliau gwaith a sicrhau gwerth am arian. Bydd deddfwriaeth arfaethedig hefyd yn newid y ffordd y byddwn yn cyflawni ein cyfrifoldebau ehangach. Mae’n bosibl y bydd newidiadau yn ystod oes y Cynllun Marchnata Pren newydd yn ei gwneud yn ofynnol i ni addasu’r bwriadau a nodir gennym yn yr ymgynghoriad hwn. Yn Nhabl 1, rydym yn disgrifio ein hymrwymiadau presennol a'r meysydd lle y gallwch ein helpu i lywio ein camau nesaf. Mae hyn yn pennu cwmpas y cynigion yn ein hymgynghoriad. 
Tabl 1 - Cwmpas y cynigion yn ein hymgynghoriad
	Adrannau yn y Strategaeth Marchnata Pren bresennol
	Cynigion ar gyfer y Cynllun Marchnata Pren newydd 

	Rhif
	Pennawd
	Beth yr ymdrinnir ag ef
	Lleisiwch eich barn ar: 

	1
	Sut rydym yn marchnata pren yn unol â'r nodau a'r amcanion a bennwyd ac yn gwerthu ein pren gydag ardystiad deuol yn seiliedig ar UKWAS 
	· Yn unol â chyfnod y cynllun blaenorol
· Cyflwyno angen am hyblygrwydd o ran bwriadau a chyfnod rhybudd 
	· Beth ddylai'r nodau a'r amcanion hyn fod, yn eich barn chi 
· Cyfnodau rhybudd ar gyfer newidiadau sylweddol i fwriadau
· Newid yn y dyfodol

	2
	Sut rydym yn rhoi gwybod i chi am lefelau'r pren sydd ar gael, lefelau'r pren rydym yn bwriadu eu cynhyrchu ar gyfer y cyfnod a sut y caiff y wybodaeth hon ei chyhoeddi 
	· Amlinelliad ar gyfer yr Ystad Coetiroedd - cyfnod o bum mlynedd drwy'r cynllun hwn 
· Datganiad blynyddol o ymrwymiadau a gwerthiannau dangosol Cyfanswm cyfaint
· Cyfeintiau boncyffion / bariau ar gyfartaledd
· Cyfaint llarwydd 
· Cyfran y cyfaint a gaiff ei deneuo a'i lwyrdorri
· Cyfanswm y cyfaint sydd ar gael ac wedi'i ymrwymo
	· Yr hyn yr ystyriwn y dylid ei gyhoeddi a'r ffordd orau o gyflwyno'r ffigurau hyn 
· P'un a ddylem neilltuo cyfran o'n gwerthiannau wedi'u rhaglennu fel gwerthiannau 'a negodwyd â chwsmeriaid'

	3
	Beth yw ein dulliau gwerthu neu pa ddulliau gwerthu y gallem eu defnyddio 
	· O leiaf bedwar digwyddiad gwerthu ar y farchnad agored bob blwyddyn 
· Cydbwysedd rhwng mathau o gontractau pren: Contract Hirdymor a chontractau byrdymor
· Cydbwysedd rhwng mathau o werthiannau: Gwerthu Coed sy'n Sefyll a Gwerthu wrth Ymyl y Ffordd 
· Cyfanswm y cyfaint sydd ar gael ac yr ymrwymwyd iddo 
· Cyfran fach o'r gwerthiannau a negodwyd i farchnadoedd arbenigol
· Cymalau wedi'u negodi mewn contractau sy'n cefnogi prentisiaethau
· Coetiroedd a Chi
	· Ein cynigion o ran dulliau gwerthu 
· Sut y gallem wella ein cefnogaeth i swyddi coedwigaeth medrus 
· Sut y gallem fynd ati'n well i gynnwys mentrau cymdeithasol a busnesau bach yn ein cynlluniau, gan gynnig safleoedd addas iddynt a rheoli gwerthiannau. 
· Pa fath o wasanaeth y byddech am ei gael pe byddem yn cynnig cyfran benodedig o werthiannau wedi'u rhaglennu fel gwerthiannau 'a negodwyd â chwsmeriaid'

	4
	Sut rydym yn pennu ein dull gweithredu o ran gwerthu ein cynhyrchion pren mewn ffordd sy'n 'ddeallus o ran carbon' 
	· Cefnogi'r broses o ddatblygu marchnadoedd pren newydd sy'n dod i'r amlwg ond gan barhau i ganolbwyntio ar y cynhyrchion pren hynny â'r gwerth amnewid carbon uchaf neu'r potensial gorau o ran creu swyddi 
	· Ein cynigion i gefnogi gwerthu ein cynhyrchion pren mewn ffordd sy'n 'ddeallus o ran carbon' 

	5
	Sut rydym yn cyhoeddi ein ffigurau perfformiad o ran gwerthiannau 
	· Ein Hadroddiad Blynyddol a'n Cyfrifon 
· Ffeithiau a Ffigurau Coedwigaeth (Y Comisiwn Coedwigaeth) 
· Ein gwaith gyda grŵp arbenigol y DU ar ystadegau pren (Y Comisiwn Coedwigaeth) 
	· Pa fesurau y gallem eu cyhoeddi am y 12 mis blaenorol fel rhan o'n datganiad blynyddol o ymrwymiadau a chynlluniau gwerthu ar gyfer y flwyddyn werthu ganlynol 

	6
	Beth yw ein safonau gwasanaethau cwsmeriaid neu beth y gallent fod
	· Siarter cwsmeriaid pren y Comisiwn Coedwigaeth 

	· Sut rydym yn datblygu cyfres glir o safonau gwasanaethau cwsmeriaid ar gyfer ein cwsmeriaid a'n contractwyr pren fel rhan o'n Strategaeth Gwasanaethau Cwsmeriaid a'n safonau gofal a gwasanaethau cwsmeriaid cyhoeddedig 


Beth rydym yn ei gynnig? 
Adran 1 - Sut rydym yn marchnata ein pren yn unol â chyfres o amcanion clir 
Ym mis Hydref 2014, noddodd Llywodraeth Cymru ConFor a Phartneriaeth Fusnes Coedwig Cymru i gynnal gweithdy gydag unigolion penodedig o'r sector coedwigaeth i drafod Welsh Softwood Timber Supplies and Our Green Economy. Roedd y pwyntiau allweddol perthnasol yn cynnwys y canlynol: 
· Dylai Llywodraeth Cymru roi pwyslais ar addysgu'r gymdeithas ehangach am fuddiannau coedwigaeth fasnachol 
· Sicrhau y cynhelir gweithgareddau torri coed yng Nghymru mewn modd cynaliadwy 
· Sicrhau y caiff gwerth coetir cynhyrchiol ei gydnabod a'i ddiogelu wrth reoli coetiroedd masnachol ar Ystad Coetiroedd Llywodraeth Cymru 
· Rhaid rhoi Coetiroedd i Gymru ar waith mewn ffordd gytbwys, gan ymdrin â phob rhan ohoni, er mwyn sicrhau dyfodol coedwigaeth gynaliadwy yng Nghymru. 
Mae nodau'r Strategaeth Marchnata Pren bresennol fel a ganlyn: 
· Helpu i gyflawni canlyniadau Coetiroedd i Gymru (economaidd, cymdeithasol ac amgylcheddol) 
· Cadw ardystiad UKWAS [dilysiad annibynnol o weithgareddau rheoli coedwigoedd cynaliadwy] a gwerthu ein pren gydag ardystiad deuol i FSC a PEFC
· Atgyfnerthu perfformiad economaidd y sector coedwigaeth cyfan 
· Hyrwyddo twf gwyrdd, gan gynnwys cynigion i ehangu economi carbon isel 
· Cadw gweithlu medrus a hyrwyddo ymdrechion i greu swyddi newydd yn y sector mewn modd cynaliadwy 
· Gwella cyfleoedd i fentrau cymdeithasol a busnesau bach. 
Mae'r amcanion marchnata penodol fel a ganlyn: 
· Gwerthu pren mewn ffordd deg, agored a thryloyw 
· Cynnig pren i'r farchnad mewn ffyrdd sy'n galluogi'r nifer mwyaf ymarferol o gwsmeriaid i gystadlu ar ei gyfer ac mewn ffyrdd sy'n cydnabod anghenion ein cwsmeriaid ac yn galluogi iddynt ychwanegu'r gwerth mwyaf posibl iddo 
· Cynnig pren mewn ffyrdd sy'n ategu buddsoddiad yn y gadwyn gyflenwi gyfan, o weithgareddau plannu, cynaeafu hyd at weithgareddau prosesu ac sy'n canolbwyntio ar feysydd lle mae'r gadwyn gyflenwi honno yn wannach 
· Cynnig pren mewn ffyrdd sy'n annog ei ddefnyddio yn y ffordd fwyaf effeithiol i helpu Cymru i leihau ei hôl troed carbon. 
· Rhoi gwybodaeth a chymorth er mwyn hyrwyddo mynediad i'n fframweithiau gwerthu. 

Rydym yn cynnig y dylid cadw nodau ac amcanion y cynllun marchnata pren presennol. 
Cwestiwn 1: A ydych yn cytuno â'n cynnig i gadw nodau ac amcanion y CMP presennol? 
Cwestiwn 2: Os ydych yn anghytuno â'r nodau a'r amcanion presennol, nodwch beth sydd ar goll neu beth y dylid ei newid, yn eich barn chi. 

Rydym yn cydnabod bod ein Cynllun Marchnata Pren yn ein helpu i gyflawni ein diben a’n hamcanion ehangach, gan gynnwys ein heffeithlonrwydd a’n fforddiadwyedd cyffredinol. Mae sawl adolygiad gwasanaeth ar y gweill gennym i wella ein dulliau gwaith a gallai hyn, ynghyd â deddfwriaeth arfaethedig yng Nghymru, olygu y bydd angen i ni newid ein bwriadau o ran cynaeafu a marchnata pren. Er mwyn i unrhyw newid fod yn llwyddiannus, gwyddom fod angen i ni gynnwys ein cwsmeriaid a gwrando ar eich syniadau. Gall meysydd i’w newid yn y dyfodol gynnwys:

· datblygu dulliau marchnata amgen; 
· sut rydym yn parhau i atgyfnerthu cadwyni cyflenwi; 
· yr angen i leihau costau rheoli a gweinyddu; 
· ystyried y gwasanaethau y byddech o bosibl yn barod i dalu amdanynt;
· sut y gallem gynyddu lefelau gwerthu rhai cynhyrchion penodol er mwyn diwallu eich anghenion yn well. 

Rydym yn cynnig y dylid cyflwyno datganiad newydd o fewn ein hamcanion: ‘Os byddwn yn nodi achos ar gyfer newidiadau sylweddol i’n bwriadau cynaeafu a marchnata fel y nodir yn ein Cynllun Marchnata Pren pum mlynedd, byddwn yn ymgynghori â’n cwsmeriaid ac yn rhoi cyfnod rhybudd diffiniedig ar gyfer newidiadau a gadarnheir.’
Cwestiwn 3: A ydych yn cytuno â’n cynnig i gyflwyno datganiad newydd ochr yn ochr â’n hamcanion sy’n ymdrin yn benodol â newidiadau sylweddol i’n bwriadau cynaeafu a marchnata pren?

Cwestiwn 4: Nodwch beth fyddai cyfnod rhybudd derbyniol, yn eich barn chi, a ph’un a oes gennych unrhyw argymhellion ar gyfer newidiadau strategol yn y dyfodol.   


Adran 2 - Sut rydym yn rhoi gwybod i chi am lefelau'r pren sydd ar gael, lefelau'r pren rydym yn bwriadu eu cynhyrchu ar gyfer y cyfnod a sut y caiff y wybodaeth hon ei chyhoeddi 
2.1 Rhagolwg cynhyrchu hirdymor
Gwyddom fod ein cwsmeriaid a'n contractwyr pren yn pryderu am y gostyngiad a ragwelwyd yn y pren a fydd ar gael fel y'i nodir yn y Rhestr Goedwigaeth Genedlaethol. Lluniodd gweithdy ConFor a Phartneriaeth Fusnes Coedwig Cymru Welsh Softwood Timber Supplies and Our Green Economy adroddiad gydag argymhellion ar gyfer rheoli'r gostyngiad ymddangosiadol yn y pren a fydd ar gael a'r canlyniadau ar gyfer cynhyrchu pren. Mae Coetiroedd i Gymru yn dilyn dull gweithredu deuol mewn perthynas â'r mater hwn o ran sicrhau y caiff mwy o goetiroedd eu rheoli a thrwy greu mwy o goetir newydd. Fodd bynnag, mae pryder na fydd capasiti cynhyrchiol coetiroedd a gaiff eu hailblannu a chyfraddau isel o ran creu coetiroedd yng Nghymru yn gallu atal y gostyngiadau a nodir yn y rhagolwg. Mae'r camau gweithredu strategol y tu hwnt i gwmpas ein Cynllun Marchnata Pren newydd. Mae ein Deg Maes Gweithredu yn ein hymrwymo i weithio gyda Llywodraeth Cymru, Partneriaeth Fusnes Coedwig Cymru a ConFor i wneud gwelliannau, gan gynnwys: 
· Rhoi sicrwydd y bydd cywirdeb rhagolygon cynhyrchu 'cystal â phosibl' ar gyfer y dasg o'n blaenau, gan rannu cynnydd o ran gwelliannau ar y rhagolwg a'r rhestr 
· Parhau i weithio gyda'r Grŵp Ystadegau Coedwigaeth a'r Grŵp Arbenigol ar gyfer ystadegau Pren a Masnach er mwyn gwella cysondeb a chywirdeb. 
2.2 Lefelau cynhyrchu pren bwriadedig gan yr Ystad Coetiroedd 
Bu newid sylweddol yng nghyfaint y pren sydd ar gael ers datblygu'r Strategaeth Marchnata Pren bresennol yn 2011. Mae'r amcangyfrifon sy'n deillio o ragolygon cynhyrchu Rhestr Goedwigaeth Genedlaethol y Comisiwn Coedwigaeth a'r penderfyniad i gynyddu cyfaint y llarwydd yn ein rhaglen gynaeafu wedi effeithio ar y newid o ran y cyfaint sydd ar gael.  Rydym wedi cynaeafu a marchnata cyfrannau uwch o larwydd na'r disgwyl wrth i ni barhau i ymateb i Strategaeth Rheoli Clefydau Llywodraeth Cymru, a byddwn yn parhau i wneud hynny, gan sicrhau cydymffurfiaeth â Hysbysiadau Iechyd Coed Statudol, a'n dull gweithredu strategol ar gyfer lleihau llarwydd ar yr ystad. 
Pennwyd y cyfaint y gellid ei farchnata yn ein cynllun blaenorol (2011-2016) ar lefel o 770,000m3 gyda'r cyfaint gwirioneddol a gafodd ei gynaeafu a'i werthu ar gyfartaledd tua 10% yn uwch na'r lefel a gynlluniwyd. Mae hyn yn rhannol oherwydd y cynnydd yng nghyfaint llarwydd fel rhan o'r ymateb i glefyd Phytophthora ramorum sy'n effeithio ar y rhywogaeth honno o goed ond hefyd oherwydd cynnyrch uwch na'r disgwyl o rai coed sy'n sefyll. Dengys Tabl 2 ein lefelau cynhyrchu pren arfaethedig (2016-2021) a fydd yn destun cyflenwad uwch neu is yn seiliedig ar amgylchiadau a'r galw gan y farchnad. 
Tabl 2 - Y Lefelau Cynhyrchu Pren a gynigir ar gyfer y cyfnod 2016-2021 (metrau3(Ciwbiedig) Coed Rhisgl Allanol sy'n Sefyll)
	Gwaith teneuo (cyfartaledd m3obs)
	Llarwydd wedi'u llwyrdorri
(cyfartaledd m3obs)
	Eraill wedi'u llwyrdorri
(cyfartaledd m3obs)
	Cyfanswm 2016 – 2021 (cyfartaledd m3obs)
	SMP bresennol 
(cyfartaledd m3obs)

	220 000 m3obs
	330 000 m3obs
	355 000 m3obs
	905 000 m3obs
	770 000 m3obs

	135 000m3obs ychwanegol o gymharu â lefelau'r Strategaeth Marchnata Pren bresennol 


Byddwn yn parhau i gyhoeddi ein lefelau cynhyrchu pren bwriadedig mewn perthynas â'r Ystad Coetiroedd ar gyfer cyfnod o bum mlynedd drwy'r Cynllun Marchnata Pren hwn ac yn cyhoeddi datganiad blynyddol o ymrwymiadau a gwerthiannau ym mis Ionawr cyn dechrau'r flwyddyn werthu 12 mis nesaf (1af Ebrill hyd at 31ain Mawrth) yn ein Cyfarfod Cyswllt â Chwsmeriaid blynyddol. Gall y rhan fwyaf o'r busnesau a'r unigolion sy'n masnachu gyda ni ddod i'r cyfarfod, drwy wahoddiad, ac rydym hefyd yn gwahodd cynrychiolwyr o ConFor a Chymdeithas Cynhyrchion Coedwig y DU (UKFPA). Os oes gennym faterion i'w trafod a allai effeithio ar randdeiliaid eraill (e.e. ein rhaglen clirio llarwydd), yna ystyrir gwahoddiadau ychwanegol. Rydym yn bwriadu rheoli'r Cyfarfod Cyswllt â Chwsmeriaid yn yr un ffordd yn y dyfodol. 

Rydym yn cynnig cynnydd cyffredinol o 135 000m3obs i 905 000m3 y flwyddyn o gymharu â lefel y Strategaeth Marchnata Pren bresennol, sef 770 000m3 y flwyddyn. 
Cwestiwn 5: A ydych yn cytuno â'n cynnig i gynyddu lefelau cynhyrchu pren o'r Ystad Coetiroedd? 
Cwestiwn 6: Os ydych yn anghytuno â'n lefel cynhyrchu arfaethedig, nodwch pam a beth y byddech yn ei newid. 

Adran 3 - Beth yw ein dulliau gwerthu neu pa ddulliau gwerthu y gallem eu defnyddio
3.1 Dull caffael
Rydym yn sefydliad sector cyhoeddus ac fel y cyfryw, mae'n rhaid i ni gydymffurfio â Chyfarwyddebau Caffael yr UE a deddfwriaeth y DU sy'n llywodraethu'r ffordd y mae'n rhaid i ni ymgymryd â'n gweithgareddau caffael. Rhaid i'n gweithgareddau caffael fod yn deg, yn agored ac yn dryloyw a dyfernir ein contractau ar sail gwerth am arian, gan ystyried cost ac ansawdd. Rydym yn ymrwymedig i sicrhau bod ein contractau yn agored ac yn hygyrch i bob cyflenwr, gan gynnwys busnesau bach a chanolig, ac rydym yn gweithio mewn partneriaeth ag asiantaethau cymorth busnes yng Nghymru i helpu busnesau bach a chanolig a sefydliadau trydydd sector i gyflwyno tendrau am ein contractau.  Caiff ein cyfleoedd eu hysbysebu ar ein gwefan ein hunain, ar wefan gwerthwchigymru ac, o dan rai amgylchiadau, mewn cyfnodolion masnach. 
Drwy ein Strategaeth Gaffael a'n Cynllun Cymunedau ac Adfywio a Galluogi, rydym hefyd yn ymrwymedig i sicrhau bod ein prosesau caffael yn ategu'r broses o gyflawni buddiannau cymunedol ac amgylcheddol ehangach lle y bo'n bosibl, er enghraifft, drwy gynnwys gofynion budd cymunedol yn ffurfiol mewn contractau a chytundebau fframwaith. Drwy wneud hyn, gobeithiwn allu cynnig cyfleoedd hyfforddiant a chyflogaeth i helpu i ymdrin â bylchau sgiliau yn y sector. 
3.2 Mathau o gontract
Mae ein Strategaeth Marchnata Pren bresennol yn cynnig amrywiaeth o gontractau cynaeafu "Byrdymor" a "Hirdymor", ill dau drwy broses dendro marchnad agored. Caiff tendrau eu hysbysebu mewn cyfnodolion masnach, drwy gwerthwchigymru a'u cyhoeddi ar ein gwefan. 
Cynigir contractau Byrdymor i'r farchnad bob blwyddyn drwy gyfres o bedwar tendr ceisiadau electronig wedi'u selio o leiaf. Dyfernir y gwerthiannau hyn ar sail pris a'r gallu i weithio'r parsel tir neu fodloni manyleb y contract o fewn y cyfnod amser gofynnol. 
Rydym am fod yn eglur ynghylch rôl a gwerth dyrannu cyfran o'n gwerthiannau pren i Gontractau Hirdymor. Bu Contractau Hirdymor yn un o gonglfeini'r polisi marchnata pren ers blynyddoedd fel cyfaint sylfaenol i ategu buddsoddiad newydd yn y gadwyn gyflenwi drwy elfen o sicrwydd o ran cyfaint. Defnyddiwyd Contractau Hirdymor fel sail ar gyfer annog buddsoddiad ar draws y gadwyn gyflenwi ar yr Ystad Coetiroedd ac o ganlyniad bwriadedig i hynny, trosglwyddwyd budd i weddill Adnodd Coedwigoedd Cymru naill ai'n uniongyrchol neu'n anuniongyrchol. Mae'r Contractau Hirdymor hyn yn rhoi sicrwydd i gontractwyr y ceir buddsoddiad mewn adnoddau cynaeafu ac yn rhoi hyder i gwsmeriaid y ceir buddsoddiad yn y broses brosesu a chynhyrchion pren gwerth ychwanegol. Ar hyn o bryd, rydym yn defnyddio Contractau Hirdymor ar gyfer Gwerthu Coed sy'n Sefyll er mwyn ysgogi buddsoddiad yn y gadwyn gyflenwi o'r goedwig i'r felin (buddsoddiad nenlinell / gwaith teneuo / cynyddu adnoddau) ond rydym yn defnyddio Contractau Hirdymor ar gyfer Gwerthu wrth Ymyl y Ffordd ar hyn o bryd er mwyn annog buddsoddiad yn y sector prosesu mewn ffyrdd sy'n hyrwyddo gwerth ychwanegol a buddsoddiad newydd. 
Credwn fod yr amrywiaeth o Gontractau Hirdymor a gynigir gennym wedi ysgogi cyfanswm o £40 miliwn o fuddsoddiad yn ystod y cyfnod rhwng 2005 a 2015 gyda £34 miliwn ohono yn y sector prosesu a £6 miliwn yn y gadwyn gyflenwi gan gynnig gwerth gwirioneddol am arian i economi Cymru. 
O fewn ein Deg Maes Gweithredu, rydym wedi cynnal adolygiad o'n prosesau tendro ar gyfer contractau ac Adolygiad o brosesau a pherfformiad rheoli contractau ac rydym yn ymrwymedig i roi argymhellion yr adroddiadau ar waith. 

Rydym yn cynnig y dylid parhau i gynnig amrywiaeth o Gontractau Hirdymor drwy'r dulliau a ddefnyddir gennym ar hyn o bryd, er mwyn ysgogi buddsoddiad lle y mae ei angen naill ai mewn cynaeafu neu mewn prosesu pren gwerth ychwanegol. 
Cwestiwn 7: A ydych yn cytuno â'n rhesymeg dros gynnig Contractau Hirdymor? 
Cwestiwn 8: Os ydych yn anghytuno, nodwch pam a beth y byddech yn ei newid. 
Cwestiwn 9: Sut y gallem ddefnyddio Contractau Hirdymor yn well wrth reoli'r Ystad Coetiroedd er mwyn ysgogi'r buddiannau ehangach a amlinellwyd yn Coetiroedd i Gymru, h.y. ysgogi'r gallu i drosglwyddo mwy o fudd i Adnodd Coedwig Cymru cyfan a'r sector coedwigaeth o ran yr economi, pobl a'r amgylchedd? 
Cwestiwn 10: A ydych o'r farn y dylem gynnig rhai Contractau Hirdymor ar gyfer cyfeintiau llai a fyddai'n addas ar gyfer busnesau cynaeafu llai o faint neu fusnesau cynaeafu newydd, er mwyn rhoi cyfle iddynt brofi eu hunain wrth iddynt dyfu?  

3.3 Lefelau cynhyrchu a chyfaint yr ymrwymwyd iddo
O fewn ein lefel cynhyrchu pren arfaethedig, ymrwymwyd dan gontract eisoes i gyfran o'r cyfaint hwnnw. Y rheswm am hyn yw ein bod yn cynnig cyfres o Gontractau Hirdymor ar gyfer cyflenwi pren a'u bod yn weithredol yn ystod cyfnod y cynllun marchnata newydd. Wrth gyhoeddi ein Strategaeth Marchnata Pren bresennol yn 2011, rhagwelwyd y gallai rhwng 40% a 60% o'r pren sydd ar gael i'w werthu gennym fod wedi'i ymrwymo i Gontractau Hirdymor.  Ar hyn o bryd, gwyddom fod y ffigur hwn yn agos at ran uchaf yr amrediad hwn, yn bennaf oherwydd effeithiau ein rhaglen clirio llarwydd. 
Dengys Ffigur 3 ein hymrwymiadau presennol ar gyfer y cyfnod rhwng 2016 a 2021. Mae'n tynnu sylw at effaith ein hymateb i glefyd llarwydd Phytophthora ramorum ar y ganran Contractau Hirdymor yr ymrwymwyd iddynt yn erbyn ein lefelau cynhyrchu Gwerthu Coed sy'n Sefyll bwriadedig ond hefyd yn erbyn y gyfran gyffredinol a bennwyd yn erbyn y lefelau cynhyrchu uwch. 
Ffigur 3 - Y cyfaint presennol sydd wedi'i ymrwymo a'r cyfaint arfaethedig sydd heb ei ymrwymo i Gontractau Hirdymor ar gyfer y cyfnod o 2016 i 2021 
	Math o werthiant
	Ymrwymiad blynyddol i Gontractau Hirdymor (m3obs)
(de minimus sefydlog ar gyfer cyfnod y cynllun)
	Rhaglen flynyddol
(770 000 m3obs)
	% sydd wedi'i hymrwymo
i Gontractau Hirdymor
(de minimus sefydlog ar gyfer cyfnod y cynllun)
	Rhaglen nad ymrwymwyd iddi eto
(770 000 m3obs)

	Gwerthu Coed sy'n Sefyll
	318,000
	508,000
	63%
	189,000

	Gwerthu Boncyffion a Bariau wrth Ymyl y Ffordd 
	84,000
	208,000
	40%
	124,000

	Gwerthu Darnau Bach o Bren Crwn wrth Ymyl y Ffordd
	117,000
	189,000
	62%
	72,000

	Cyfansymiau Wrth Ymyl y Ffordd
	201,000
	397,000
	50%
	196,000

	Cyfansymiau
	519,000
	905,000
	57%
	385,000



Rydym yn cynnig y dylai cyfran yr ymrwymiad i Gontractau Hirdymor barhau o fewn yr amrediad o 40% i 60% o'r cyfaint pren cyffredinol sydd ar werth gennym ac y dylid parhau i gynnig y pren sy'n weddill i'r farchnad ar ffurf contractau byrdymor. 
Cwestiwn 11: A ydych yn cytuno â'n cynnig i gadw'r ymrwymiad i Gontractau Hirdymor o fewn yr amrediad o 40% i 60%? 
Cwestiwn 12: Os ydych yn anghytuno, nodwch pam a beth y byddech yn ei newid

3.4 Cymysgedd gwerthiannau
Mae ein Strategaeth Marchnata Pren bresennol yn anelu at sicrhau cymysgedd iach o werthu Wrth Ymyl y Ffordd a gwerthu Coed sy'n Sefyll. Yn draddodiadol ac ar hyn o bryd, mae ein strategaeth yn anelu at gyflawni cymysgedd o tua 50:50 gyda'r gallu i amrywio'r naill ddull gwerthu neu'r llall o fewn yr amrediad 40:60. Datblygwyd y dull gweithredu hwn er mwyn ymateb i ofynion ein cwsmeriaid o ran gallu manteisio ar amrywiaeth o gyfleoedd gwerthu. Fel rheolwr tir, mae hefyd yn rhoi mwy o hyblygrwydd i ni gyflawni'r gwerth gorau ar draws yr amrywiaeth o amcanion amlbwrpas y mae'n ofynnol i ni eu cyflawni wrth weithredu ein cynlluniau hirdymor ar gyfer rheoli coedwigoedd. Er enghraifft, ar safleoedd sensitif lle mae cyfyngiadau gweithredol penodol o bosibl oherwydd graddiant, lleoliad neu faterion cadwraeth, mae gwerthu wrth ymyl y ffordd (ar ôl i fusnes dan gontract i ni gynaeafu'r coed) yn golygu y gallwn sicrhau rheolaeth oruchwyliol uniongyrchol well dros y gweithrediad. 

Rydym yn cynnig y dylid cadw cymysgedd bras o 50:50 o gyfleoedd gwerthu coed sy'n sefyll a chyfleoedd gwerthu wrth ymyl y ffordd yn y Strategaeth Marchnata Pren newydd. 
Cwestiwn 13: A ydych yn cytuno y dylid cynnal y sefyllfa fel ag y mae (sef cymysgedd bras o 50:50) o ran Gwerthu wrth Ymyl y Ffordd a Gwerthu Coed sy'n Sefyll? 
Cwestiwn 14: Os ydych yn anghytuno, nodwch pam a beth y byddech yn ei newid

3.5 Digwyddiadau gwerthu 
Mae gwybodaeth am sut i brynu pren gennym ar gael ar ein gwefan. Yn gryno, rydym yn cyhoeddi ein Cynllun Gwerthu blynyddol a dyddiadau'r digwyddiadau gwerthu bwriadedig adeg ein Cyfarfod Cyswllt â Chwsmeriaid - cyn dechrau'r Flwyddyn Werthu nesaf (1af Ebrill hyd at 31ain Mawrth). Caiff hyn ei hyrwyddo ar ein gwefan ac ar wefan gwerthwchigymru. 
Rydym yn parhau i weithredu system o werthiannau electronig y cyfeirir ati fel E-Werthiannau Pren drwy gytundeb gyda'r Comisiwn Coedwigaeth lle y gallwch gofrestru, mewngofnodi, chwilio am ddigwyddiadau gwerthu a chyflwyno cynigion ar-lein. Mae copïau o Gatalogau Gwerthu, ynghyd â manylion am brisiau cyfartalog a'r ceiswyr buddugol, ar gael ar ein gwefan. Yn 2014-15, cynigiwyd yr holl werthiannau o ran pren caled o goed sy'n sefyll a'r holl werthiannau o ran pren caled wrth ymyl y ffordd drwy E-Werthiannau Pren. Gellir gwerthu contractau pren caled dethol yn arwerthiant blynyddol Westonbirt Arboretum, a gynhelir yn ystod mis Tachwedd bob blwyddyn. 

Rydym yn cynnig y dylid cadw o leiaf bedwar pwynt gwerthu fesul Blwyddyn Ariannol. 
Cwestiwn 15:  A ydych yn cytuno â'n bwriad i barhau i gynnal pedwar gwerthiant pren electronig bob blwyddyn? 
Cwestiwn 16: Os ydych yn anghytuno, nodwch pam a beth y byddech yn ei newid

Ar hyn o bryd, cynhelir ein digwyddiadau gwerthu ar sail dull tendro sy'n gofyn am geisiadau wedi'u selio ac mae ein cynllun gwerthu cyhoeddedig presennol yn nodi'r symiau bras a gynigir ym mhob gwerthiant fesul gwerthiannau Coed sy'n Sefyll a gwerthiannau Wrth Ymyl y Ffordd. Fodd bynnag, ar gyfer cyfnod y Cynllun Marchnata Pren newydd, rydym yn cynnig y dylid cyhoeddi gwybodaeth well i ategu digwyddiadau gwerthu ac, er mwyn geisio atgyfnerthu'r gadwyn gyflenwi gyffredinol, rydym yn cynnig y ddau newid allweddol canlynol: 

Rydym yn cynnig ar gyfer y rheini sy'n: 
· Prynu ein pren - byddwn yn cyhoeddi'r lleoliadau bwriadedig ar gyfer y dyfodol (y cyfeirir atynt hefyd fel 'coupes') a'r cyfeintiau fesul gwaith teneuo a llwyrdorri rydym yn awyddus i ymrwymo iddynt ar gyfer pob un o'r pwyntiau gwerthu a drefnwyd ar ein gwefan. Gwneir hyn cyn dechrau'r Flwyddyn Ariannol berthnasol (1af Ebrill hyd at 31ain Mawrth).
· Gweithio gyda'n pren - byddwn yn cynnal ymarfer tebyg gyda'n contractwyr Cynhyrchu Uniongyrchol er mwyn cefnogi gwerthiannau Wrth Ymyl y Ffordd yn y dyfodol er mwyn i gontractwyr pren allu cynllunio eu rhaglenni gwaith yn well ar draws eu hymrwymiadau busnes  
Cwestiwn 17: A ydych yn cytuno â'r gwelliannau hyn i'r wybodaeth rydym yn ei chyhoeddi er mwyn cefnogi digwyddiadau gwerthu? 
Cwestiwn 18: Os ydych yn anghytuno, nodwch pam a pha welliannau eraill yr hoffech eu gweld 

3.6 Marchnadoedd arbenigol
Gellir negodi cyfran fach o'n pren i'w werthu fel parseli tir bach gyda chyfanswm terfyn uchaf o 5000 o dunelli fesul blwyddyn a gwerth trafodion unigol wedi'i gyfyngu i £5000. Mae'r parseli tir hyn wedi'u negodi yn aml o ddimensiwn anarferol, yn rhywogaeth benodol neu'n cael eu darparu i farchnad arbenigol nad yw'n addas ar gyfer gwerthiannau electronig. Rydym am wella profiad y cwsmer mewn perthynas â'r mathau hyn o werthiannau. 
· Mân rywogaethau conwydd megis Pinwydden Douglas, Cegid y Gorllewin,  Cypreswydden Lawson, Pinwydden Gawraidd a Phinwydden Llwydlas
· Boncyffion â diamedr mawr gyda diamedrau bôn o fwy na 70cm 
· Polion boncyff hir wedi'u torri i hydoedd ar hap gyda diamedr uchaf o fwy na 30cm. Ar hyn o bryd, rydym yn marchnata pren megis boncyffion Pinwydden Douglas hyd hir (3.7m - 13.5m) 
· Byrnau tocion neu ddeunydd mân ar gyfer y farchnad biodanwydd. 

Rydym yn bwriadu parhau â'r cyfaint presennol a neilltuwyd a'r gwerth trafodion unigol presennol ar gyfer gwerthiannau i'r farchnad arbenigol, gwella'r wybodaeth gyswllt a'r wybodaeth ategol a sicrhau bod y wybodaeth honno ar gael ar ein gwefan. 
Cwestiwn 19: A ydych yn cytuno â'n cynnig i barhau i gynnig rhywfaint o werthiannau wedi'u negodi'n uniongyrchol ar gyfer marchnadoedd arbenigol? 
Cwestiwn 20: Os ydych yn anghytuno, nodwch pam a beth y byddech yn ei newid
Cwestiwn 21: A ydych yn cytuno bod gwerth trafodion unigol wedi'i gyfyngu i £5,000 yn gywir? 
Cwestiwn 22: Os ydych yn anghytuno, nodwch pam ac i ba werth y byddech yn ei newid 

3.7 Arwerthiannau
Mae hefyd yn bosibl y gallem werthu pren drwy broses arwerthiant electronig, er mai E-dendrau fydd y prif ddull a ddefnyddir gennym o hyd i gynnig ein pren i'r farchnad. Nid oes gennym unrhyw gynlluniau pendant ar hyn o bryd, ond mae'n opsiwn yr hoffem ei ystyried. 

Rydym yn bwriadu ystyried defnyddio proses arwerthiant electronig i werthu rhywfaint o'n pren. 
Cwestiwn 23: Pe byddem yn cynnig arwerthiannau electronig yn y dyfodol, a fyddai gennych ddiddordeb? 

3.8 Datblygu dulliau gweithredu eraill 
Hoffem glywed awgrymiadau o ran sut y gellid defnyddio gwahanol ddulliau gweithredu neu gyfuniad mwy effeithiol o ddulliau gweithredu mewn perthynas â mathau o gontractau pren a dulliau gwerthu er mwyn cael mwy o fudd o adnoddau pren yr Ystad Coetiroedd, yn arbennig, er mwyn ysgogi'r gadwyn gyflenwi a pherfformiad y sector coedwigaeth ehangach. Yn yr arolwg diweddaraf o fentrau coetir, roedd 4% o fentrau coetir o'r farn bod cyflenwad cyfyngedig o bren yn rhwystr. Rydym yn ymwybodol yr hoffai rhai cwsmeriaid allu cyfathrebu'n haws â ni am yr hyn sydd ei angen arnynt i gefnogi eu menter busnes. 
Un o themâu allweddol "Coetiroedd i Gymru" yw bod gan Gymru sector coedwigaeth cystadleuol ac integredig a bod: 
· Mwy o bobl yn gweithredu busnesau, yn meithrin sgiliau ac yn creu swyddi mewn mentrau sy'n gysylltiedig â choetiroedd a phren 
· Pobl yn cydnabod bod swydd yn y sector coedwigaeth yn gwneud cyfraniad gwerthfawr i'r agenda gynaliadwyedd yng Nghymru; mwy o bobl sy'n meddu ar y sgiliau priodol yn ymuno â phob lefel o'r gadwyn gyflenwi; bod llwybrau gyrfa cadarnach a mwy dibynadwy a mwy o gyfleoedd yn cael eu creu i bobl leol ymwneud â choetiroedd. 
Rydym yn bwriadu bod yn gorff cyhoeddus clodwiw, sy'n hyrwyddo ac yn cynyddu'r cyfleoedd ar gyfer mentrau cymdeithasol, meithrin sgiliau a hyrwyddo lles drwy'r tir a reolir gennym ac yr ydym yn dylanwadu arno, a'r ffordd rydym yn cynnal ein busnes. Un o ddangosyddion economaidd allweddol ein Cynllun Corfforaethol ar gyfer 2014-17 yw cyfanswm gwerth y cyfleoedd masnachol lleol ar raddfa fach a alluogwyd gennym ar y tir a'r dŵr a reolir gennym. 
Dangosydd arall o fewn ein Cynllun Corfforaethol yw bod yn rhaid i ni weithio gyda chymunedau lleol i gynnwys mwy o bobl mewn penderfyniadau ar sail lle, ac i ddatblygu cynlluniau ar gyfer y dyfodol gyda'n gilydd gan ddefnyddio egwyddor perchenogaeth gymunedol a chyd-gynhyrchu, yn arbennig ger y tir a'r dŵr a reolir gennym. 
Rydym yn cydnabod ac yn croesawu'r diddordeb gan fentrau cymdeithasol a grwpiau coetir cymunedol yn ein dull gweithredu o ran marchnata pren a gwerth eu cyfranogiad. Rydym eisoes yn cynnig ymrwymiad parhaus i gyflenwi marchnadoedd arbenigol. Yn draddodiadol, rydym wedi canolbwyntio ein cynigion o ran mentrau cymunedol ar safleoedd a gaiff eu gwerthuso gennym fel safleoedd nad ydynt yn ymarferol yn economaidd i'w defnyddio ar gyfer ein gweithgareddau cynaeafu a marchnata traddodiadol. Yn nodweddiadol, mae safleoedd nad ydynt yn ymarferol yn economaidd wedi'u lleoli mewn mannau anghysbell, ni cheir mynediad hawdd iddynt na llawer o seilwaith adeiledig, gydag amodau gweithio serth neu amodau gweithio anodd eraill a phwysau cnwd gwael, gwerth isel. Er bod cyfleoedd yn bodoli i weithio ar y safleoedd hyn, mae angen i ni hefyd ystyried pa ddulliau gweithredu eraill allai fod o fudd. 
Hoffem gynyddu'r cyflenwad o gynhyrchion pren a gaiff eu cynhyrchu'n lleol ac mewn modd cynaliadwy a'r defnydd ohonynt a byddai cefnogi ymdrechion i ddatblygu mwy o gyfleoedd i fusnesau cymunedol bach, yn enwedig yn ein hardaloedd cymunedol mwyaf difreintiedig, yn un ffordd o gyflawni'r nod honno. Byddai gwella mynediad i werthiannau pren, cynnig amrywiaeth o safleoedd addas sy'n bodloni'r galw a gwella ymwybyddiaeth o'r hyn y gallwn ei gynnig yn cynyddu nifer y cynigion gan fentrau newydd. Hoffem allu darparu proses syml sy'n cynnig cyfle teg i bob grŵp o bobl ond mae angen i ni wneud hynny o fewn fframwaith clir y gallwn ddarparu adnoddau rhesymol ar ei gyfer. 
Mae ein cynllun sefydledig, Coetiroedd a Chi (a gaiff ei ailenwi maes o law fel 'Mynediad' ac a fydd yn berthnasol i'r holl dir a reolir gan Cyfoeth Naturiol Cymru), yn rhoi cyfleoedd i gymunedau, mentrau cymdeithasol a defnyddwyr coetir eraill ledled Cymru ddatblygu a rheoli prosiectau, digwyddiadau a gweithgareddau gan gynnwys cyfleoedd hyfforddiant a menter ar y tir a reolir gennym. Hoffem glywed awgrymiadau o ran sut i wella ein darpariaeth drwy ein Cynllun Marchnata Pren. Er mwyn gwella cyfleoedd a diwallu anghenion mentrau cymdeithasol a grwpiau coetir cymunedol yn well, gallem gynnig cyswllt mwy uniongyrchol drwy neilltuo cyfran o'r safleoedd addas, cyfaint, rhywogaethau a/neu gynhyrchion o'n rhaglen gynaeafu a'n dulliau gwerthu. Fel arall, gallem ddewis safleoedd addas o'n rhaglen i gyfateb i'r cynigion a gyflwynwyd i ni. 
Yn seiliedig ar brofiad o'r Cynllun Busnes Ynni Coed, roedd faint a gynigiwyd yn uwch na'r hyn a dderbyniwyd. Gallem gynnig dyraniad cychwynnol o hyd at 5000m3 y flwyddyn - sef tua 0.5% o gyfanswm cyfaint y pren sydd ar gael. Gallai hyn gefnogi tua 20 o brosiectau coed tân cymunedol. Gan ddibynnu ar y galw / diddordeb, gallem gynyddu'r hyn a neilltuir gennym hyd at uchafswm o 20,000m3/y flwyddyn (2% o gyfanswm y cyfaint - sy'n cyfateb i 80 o brosiectau coed tân cymunedol). Byddai angen i ni ystyried sut rydym yn rheoli ymrwymiadau o'r fath ac yn sicrhau adnoddau ar eu cyfer a chyfleu'r wybodaeth hon yn ofalus pe byddem yn eu mabwysiadu fel rhan o'n Cynllun Marchnata Pren ar gyfer 2016-2021. Hoffem glywed eich barn am sut y gallem ddatblygu dull gweithredu addas. 

Rydym yn cynnig y dylid ystyried y ffordd y gallai ein Cynllun Marchnata Pren ymateb yn well i fentrau cymunedol / busnesau bach a chanolig / micro-fusnesau. 
Cwestiwn 24: Pa fath o wasanaeth y byddech am ei gael pe byddem yn cynnig cyfaint penodedig o werthiannau wedi'u rhaglennu fel gwerthiannau 'a negodwyd â chwsmeriaid', er enghraifft, drwy Coetiroedd a Chi.  Hoffem glywed eich syniadau. 

Adran 4 - Sut rydym yn pennu ein dull gweithredu o ran gwerthu ein cynhyrchion pren mewn ffordd sy'n 'ddeallus o ran carbon' 
Mae Coetiroedd i Gymru yn cydnabod buddiannau pren wrth leihau ein hôl troed carbon ond mae gan rai cynhyrchion pren fwy o botensial nag eraill i leihau lefelau nwyon tŷ gwydr. Mae'r "hierarchaeth defnydd carbon" fel y'i nodir yn ein Strategaeth Marchnata Pren bresennol yn ffordd o gymharu cyfraniad gwahanol gynhyrchion pren i leihau lefelau nwyon tŷ gwydr. Mae'n ystyried y ddau ffactor allweddol canlynol sy'n pennu statws unrhyw gynnyrch yn yr hierarchaeth: 
· Oes gwasanaeth y cynnyrch:  Mae gan rai cynhyrchion pren (e.e. papur, deunydd pecynnu, tanwydd pren, coed tân, siarcol, polion wigwam) oes gwasanaeth byr iawn, llai na thair blynedd yn nodweddiadol. Gall fod gan gynhyrchion eraill, megis trawstiau to a phren strwythurol oes gwasanaeth ymhell dros gan mlynedd. Po hiraf yw oes gwasanaeth y cynnyrch, y mwyaf fydd cyfraniad y cynnyrch hwnnw at leihau allyriadau nwyon tŷ gwydr, drwy gadw CO2 dan glo. 
· Yr ynni a gaiff ei ddadleoli yn ystod y broses gynhyrchu:  Gall gwneud pethau allan o bren ddefnyddio llai o ynni o lawer na gwneud pethau o ddeunyddiau eraill. Er enghraifft, mae'r ynni sydd ei angen i gynhyrchu 1m3 o ddur strwythuredig tua phedwar ugain gwaith yr ynni sydd ei angen i gynhyrchu'r un cynnyrch mewn pren. Drwy ddefnyddio mwy o bren a llai o "ddeunyddiau ynni corfforedig uchel" - megis metel, concrid, bric, gallwn leihau lefelau nwyon tŷ gwydr dryw leihau ein galw am ynni. 
· Gwasanaethau ychwanegol: Gall cynhyrchu pren ddarparu gwasanaethau cysylltiedig ychwanegol sy'n cyfrannu'n anuniongyrchol at leihau ein hôl troed carbon. Mae'r rhain yn cynnwys y dystiolaeth y gall coetiroedd leihau effaith dŵr ffo o ganlyniad i law gan felly leihau'r perygl o lifogydd a llygredd gwaddod; y mae'r ddau ohonynt yn lleihau costau i lawr yr afon megis yr angen i drin cyflenwadau dŵr ac i adeiladu amddiffynfeydd. Mae ffynonellau pren lleol hefyd yn lleihau'r effaith o ran trafnidiaeth a gallant leihau'r angen i fewnforio pren o goedwigoedd anghynaliadwy. 
Ar hyn o bryd, rydym yn croesawu cyfleoedd i helpu i sefydlu pob marchnad o ddeunydd coediog gradd isel er mwyn darparu incwm ychwanegol i berchenogion coetiroedd a hyrwyddo trefniadau rheoli coetiroedd. Byddwn yn cefnogi cynigion datblygu ochr yn ochr ag elfennau o'r diwydiant pren sy'n creu cynhyrchion pren â mwy o allu i amnewid carbon a mwy o botensial o ran ychwanegu gwerth. Yn ymarferol, yn achos Gwerthu Coed sy'n Sefyll, y prynwr fydd yn penderfynu pa gynhyrchion i'w cyflenwi i'r farchnad ond yn achos Gwerthu Wrth Ymyl y Ffordd, rydym yn cynnig y dylid parhau â'r canlynol: 
1. Gwerthu a graddio cynhyrchion sy'n addas ar gyfer gwahanol farchnadoedd ac annog cymaint o werth ychwanegol â phosibl yn y gadwyn gyflenwi. 
2. Annog y broses o gynhyrchu tanwydd coed o gynhyrchion coedwig gyda defnydd gwerth terfynol isel mewn ardaloedd sy'n agos at farchnadoedd gwerth uchel a busnesau prosesu sefydledig. 
3. Ystyried y potensial i gynaeafu biomas ychwanegol, o fewn terfynau cynaliadwyedd, o raglenni rheoli canghennau/tocio/brig a llystyfiant wrth ymyl ffyrdd heb effeithio ar ansawdd amgylcheddol. 
4. Parhau i weithredu ac ehangu twf ein fframwaith coed tân ar gyfer cyflenwi'r sector masnach coed tân domestig. 
Mae dangosydd perthnasol y Strategaeth Coetiroedd yn monitro stociau carbon mewn biomas coetir a chynhyrchion pren, a lefelau lleihau carbon o ganlyniad i amnewid cynhyrchion a thanwydd. Y tueddiadau dymunol fyddai cynnydd mewn stociau carbon a hefyd mewn lefelau lleihau carbon. 
Un maes y gallem ei ystyried yw rheoli ardaloedd coetir mewn lleoliadau sy'n bell o farchnadoedd gwerth uchel / lleihau carbon uchel. Gellid cyflenwi tanwydd coed gradd uchel o goetir aeddfed cymysg â manyleb y gellid ei brosesu drwy ddefnyddio prosesau mecanyddol effeithlon ar y safle i'w gyflenwi'n lleol. Mewn senario o'r fath, byddem yn ystyried sut y gellid atal dulliau trafnidiaeth drud sy'n defnyddio lefelau uchel o garbon a defnyddio marchnadoedd mwy traddodiadol ymhellach i ffwrdd fel ffordd o 'arbed carbon'. Mae potensial o ran creu swyddi, ynni adnewyddadwy a chynhyrchu incwm mewn ardaloedd sy'n dioddef o ganlyniad i ffynonellau gwresogi fforddiadwy. 
Efallai yr hoffech ystyried y cyswllt ag adran 3.8 a Chwestiwn 24 pan fyddwn yn gofyn i chi ystyried dulliau gweithredu amgen yn lle cynhyrchu a chyflenwi pren o'r Ystad Coetiroedd. 

Rydym yn bwriadu parhau i ddefnyddio ein dull gweithredu 'hierarchaeth defnydd dewisol' ar gyfer ein pren lle rydym yn darparu manylebau cynnyrch ond byddwn yn ystyried datblygu dulliau gweithredu amgen o fod yn 'ddeallus o ran carbon' wrth gynhyrchu a chyflenwi pren o'r Ystad Coetiroedd. 
Cwestiwn 25: A ydych yn cytuno y dylem barhau i ddilyn ein 'hierarchaeth defnydd dewisol' er mwyn helpu i leihau ôl troed carbon Cymru? 
Cwestiwn 26: Beth yn rhagor y gallwn ei wneud i sicrhau'r budd gorau posibl o adnodd pren yr Ystad Coetiroedd mewn perthynas â rheoli carbon? 

Adran 5 - Sut rydym yn cyhoeddi ein ffigurau perfformiad o ran gwerthiannau 
Fel sefydliad sydd bob amser yn chwilio am ffyrdd o gyflawni amcanion a chanlyniadau mewn ffordd mor effeithlon â phosibl, hoffem glywed gennych os oes unrhyw feysydd o'n perfformiad o ran cynaeafu a marchnata'r Ystad Coetiroedd lle y gallem weithredu mewn ffordd fwy effeithlon neu effeithiol. 
Hoffem roi'r Cynllun Marchnata Pren newydd ar waith mewn ffordd sy'n gwella boddhad cwsmeriaid, gan sicrhau safonau uchel o ran iechyd, diogelwch a pherfformiad amgylcheddol ar yr un pryd a chyflawni amrywiaeth eang o amcanion yn unol â gweledigaeth strategol Llywodraeth Cymru ar gyfer coetiroedd yng Nghymru. 
Yn ein Cynllun Marchnata Pren newydd, nid ydym am ailadrodd yr hyn sy'n bodoli mewn mannau eraill. Cyhoeddir tueddiadau a chynnydd tuag at ganlyniadau ehangach megis cydbwyso carbon, iechyd coed, mentrau cymunedol, y galw am bren o Gymru a'r defnydd ohono, iechyd y sector coedwigaeth fel Ystadegau Gwladol yn Nangosyddion Coetiroedd i Gymru. Bydd y Rhestr Goedwigaeth Genedlaethol, Rhagolygon ac Adroddiadau NFI ynghyd â Ffeithiau a Ffigurau Coedwigaeth yn parhau i gael eu cyhoeddi ar sail y DU gyfan gan gynnwys data a gwybodaeth ar lefel Cymru. Mae arolygon a gomisiynir yn arbennig megis Survey of Woodland Enterprises ac adroddiadau a lunnir gan sefydliadau megis Partneriaeth Fusnes Coedwig Cymru a ConFor yn ychwanegu at ein gwybodaeth. 
Mae ein Deg Maes Gweithredu yn cydnabod bod angen i ni wneud gwelliannau o ran y ffordd rydym yn cyhoeddi ac yn rhannu gwybodaeth am ffeithiau a ffigurau coedwigoedd ym maes cynhyrchu, rhagamcanu a chyflenwi pren. Mae angen i ni barchu cyfrinachedd masnachol ond rydym yn ymrwymedig i wella tryloywder ein gwariant a'n hincwm cyhyd ag y gallwn. Mae'r angen i benderfynu beth a ddarperir a pham yn berthnasol i'r ymgynghoriad hwn. 
Ar hyn o bryd, mae gennym amrywiaeth o Ddangosyddion Perfformiad Allweddol (DPA) mewnol y mae ein Tîm Gweithredol yn craffu arnynt, gan gynnwys: 
1. Adroddiadau ar alldro ein hardal deneuo mewn Hectarau 
2. Adroddiadau ar gyflawni'r ymrwymiadau cyfeintiau gwerthu cyhoeddedig i'r farchnad 
3. Adroddiadau ar Gontractau sy'n dechrau'n brydlon gyda meincnod o 90% 
4. Targedau ariannol sy'n gysylltiedig â gweithgareddau a'r cynllun busnes y cytunwyd arno 

Rydym yn bwriadu cynnwys mwy o fanylion fel rhan o broses flynyddol o fyfyrio ar berfformiad y flwyddyn flaenorol fel rhan o'n rhagamcanion 12 mis ar gyfer gwerthiannau yn ein Cynllun Gwerthu Blynyddol. 
Cwestiwn 27: A ydych yn cytuno â'n cynnig i gynnwys ffigurau perfformiad gwerthu ôl-weithredol yn ein Cynllun Gwerthu Blynyddol a nodwch beth yr hoffech i ni ei gynnwys. 
Cwestiwn 28: Beth fyddai eich mesur o lwyddiant (DPA) wrth roi ein Cynllun Marchnata Pren ar waith yn y dyfodol? 

Adran 6 - Beth yw ein safonau gwasanaethau cwsmeriaid neu beth y gallent fod
Yng Nghymru, rydym yn gweithio yn unol â'n Safonau Gofal a Gwasanaethau Cwsmeriaid newydd a gyhoeddwyd ym mis Ebrill 2015. Mae'r rhain yn berthnasol i bob maes o'n gwaith ac maent yn esbonio'n glir yr hyn y gallwch ei ddisgwyl gennym a'n dyheadau ar gyfer y gwasanaeth a ddarperir gennym. Er enghraifft, maent yn esbonio sut y gallwch gysylltu â ni, sut y byddwn yn ymateb i geisiadau am wybodaeth, sut y byddwn yn cynnig gwasanaeth dwyieithog a sut y byddwn yn rhedeg ein Canolfan Gofal Cwsmeriaid. 
Mae'r Strategaeth Marchnata Pren bresennol yn cyfeirio at Siarter Cwsmeriaid Pren a ddatblygwyd gan y Comisiwn Coedwigaeth ac a oedd yn berthnasol i Gymru, Lloegr a'r Alban. Mae'r siarter hon wrthi'n cael ei diweddaru i gwmpasu Lloegr a'r Alban yn unig. Fodd bynnag, mae angen i ni ddarparu parhad gwasanaeth da i gwsmeriaid a chontractwyr sy'n gweithredu ledled y DU ac felly, er na fyddwn yn rhan o'r Siarter hon wedi'i diweddaru, bydd angen i ni ymdrin â'r un materion o ran ymrwymiadau cynaeafu a marchnata. Rhwng ein Cynllun Marchnata Pren newydd, ein Strategaeth Gwasanaethau Cwsmeriaid (wrthi'n cael ei datblygu), y safonau gofal a gwasanaethau cwsmeriaid cyhoeddedig a gwybodaeth gyhoeddedig arall, bydd angen i ni ymdrin â'r canlynol: 
· Gwybodaeth Cynhyrchu a Gwerthu 
· Symiau Gwerthu
· Gweithdrefnau Gwerthu
· Ymwybyddiaeth o'r Farchnad 
· Rheoli Contractau
· Rheoli Credyd 
· Cyfarfodydd Cyswllt 
· Deddf Cefn Gwlad a Hawliau Tramwy
· e-Fusnes
· Ceisiadau am wybodaeth 
Rydym hefyd yn hyrwyddo'r Cod Ymddygiad ar Gludo Pren ac yn cyhoeddi Atlas Ffordd bob blwyddyn sy'n nodi'r llwybrau y cytunwyd arnynt ar gyfer cludwyr sy'n gweithio ar yr Ystad Coetiroedd. 

Rydym yn cynnig y dylid rheoli gweithrediadau cynaeafu a marchnata pren yn unol â'n Safonau Gofal a Gwasanaethau Cwsmeriaid cyffredinol newydd, ond gyda rhywfaint o wybodaeth benodol ychwanegol yn cael ei darparu yn y Cynllun Marchnata Pren newydd a chyfeiriadau at bob ymrwymiad perthnasol. 
Cwestiwn 29: A ydych yn cytuno â'n cynnig y bydd ein Cynllun Marchnata Pren newydd yn dod â'r holl ymrwymiadau a'r holl wybodaeth i'n cwsmeriaid a'n contractwyr pren ynghyd? 

Yn olaf 
Cwestiwn 30: A oes unrhyw sylwadau pellach yr hoffech eu gwneud? 
Diolch am gymryd rhan yn yr ymgynghoriad hwn. 
Byddwn yn cyhoeddi crynodeb o'r ymatebion ar ein gwefan ac yn defnyddio eich sylwadau i helpu i ddatblygu ein Cynllun Marchnata Pren ar gyfer 2016-2021. 
Os bydd gennych unrhyw sylwadau neu ymholiadau pellach, neu er mwyn cael copi o'r ddogfen hon mewn fformat amgen, cysylltwch â: SFMT@cyfoethnaturiolcymru.gov.uk   

